
En xaneiro de 1972, a grande Aretha Franklin deu durante dous días un concerto de 
góspel na Igrexa Baptista Misioneira New Temple en Watts, Os Ánxeles, gravando 
o que se había converter no seu álbum máis vendido, Amazing Grace. As sesións 
foron filmadas por un equipo de rodaxe liderado polo director Sidney Pollack, mais o 
material de arquivo rematou nunha bóveda, sen sincronización entre audio e imaxe, 
e durante 4 décadas foi un dos tesouros cinematográficos perdidos da música do 
século XX. Antes da morte de Pollack en 2008, o director expresou a súa vontade de 
que se completara o filme, que foi retomado e rematado polo produtor Alan Elliott.

O FILME QUE ARETHA FRANKLIN NON QUERÍA QUE VÍSEMOS
É UNHA EXPERIENCIA RELIXIOSA

En 1972, Aretha Franklin xa formaba parte do patrimonio político dos ee. uu. 
Respect convertérase nun himno feminista e racial, así coma Chain of Fools, Think 
ou Do Right Woman, Do Right Man, onde cantaba «as mulleres son só humanas, 
has entender, non son xoguetes». Aos trinta anos gañara sete Grammy e conver-
térase na muller afroamericana con máis premios da historia (posto que mantivó 
até a chegada de Beyoncé).

Quen vía a Aretha Franklin coma un símbolo político describía a súa música 
coma unha «exaltación da negritude», mais había tamén quen a consideraba unha 
guía espiritual. Iso é Amazing Grace. Por iso, cando dixo que gravaría o seu disco 
en directo durante unha misa góspel nunha igrexa baptista dos Ánxeles, non fal-
taron persoas feligresas que acudisen á súa chamada á oración.

Tampouco faltou quen viu a oportunidade de lle tirar rédito económico á convo-
catoria. A Warner Brothers contratou a Sidney Pollack para gravar as dúas noites 
que durou o oficio relixioso. A Aretha pareceulle ben até que viu o resultado. 
«Prometéranlle o seu Woodstock e ser unha estrela de cinema», explicou o direc-
tor Alan Elliott na estrea da cinta en Donostia.

O home que hipotecou a súa casa e se enfrontou á diva nos tribunais para lle dar 
saída á metraxe gravada por Pollack, no fondo entende as reticencias de Franklin 
cara a Amazing Grace. «A compañía discográfica fixo un grande álbum e a ci-
nematográfica estragouno». Un dos problemas, aínda que non o principal para 
Franklin, foi que Pollack esqueceu a claqueta na casa, polo que foi imposible sin-
cronizar son e imaxe. O director nunca admitiu o erro e escudouse nun problema 
co contrato para dar o asunto por rematado. Aretha non quería filme, a Warner 
non quería filme e Sydney Pollack non quería quedar en ridículo. Todos felices. 

Cando Alan Elliott quixo recuperar e arranxar a cinta en 2007 co beneplácito do 
director, foi a cantante quen lle puxo trabas legais. Arruinado, Elliott conseguiu 
que ela a vise en 2015 e que lle gustase, mais non abondou para permitir a súa 
proxección. Nin Robert de Niro, que lle pediu incluíla na programación do Fes-
tival de Cine de Tribeca, foi quen de persuadila.  Trala morte da artista, a familia 
chegou a un acordo económico con Elliott grazas ao que hoxe temos acceso a un 
documento musical único.

Éxtase para o agnosticismo. É o reverendo James Cleveland quen acompaña a 
artista e exerce de mestre de cerimonia. Anima a feligresía presentando a estrela, 

mais tamén mantén a calma e lembra, en caso dalgún ataque de fanatismo, que se 
reuniron «para realizar un oficio relixioso».

Pouco importan as crenzas particulares de cada persoa. Cando ela aparece cun 
kaftán gris pérola, senta ao piano e comeza a cantar Mary, Don’t You Weep, a 
pantalla convértese nun oasis e a igrexa baptista dos Ánxeles nun lugar familiar e 
acolledor. Foino até para Mick Jagger, que non quixo perder o acontecemento e 
asistiu el só disposto a vivir unha experiencia relixiosa.

Para a audiencia a esta beira do Atlántico, Amazing Grace é a oportunidade de ver 
unha das mellores artistas de todos os tempos a unhas poucas polgadas de distan-
cia. Non só ofrece o retrato da Aretha máis persoal, a que accedeu a regresar ao 
estilo co que acompañaba as misas do seu pai e que entrenou esa potencia vocal: 
o góspel. Tamén é un retrato da sociedade afroamericana da época.

O seu pai, ademais de predicador, aproveitaba os seus sermóns na igrexa para de-
nunciar os abusos da supremacía branca e inculcoulle a Aretha un espírito crítico 
dende moi cativa. Velo no filme dedicándolle unhas belas palabras ao talento e á 
personalidade da súa filla é un xeito de entender as raíces da lenda.

A familia Franklin estaba moi unida a Martin Luther King, até o punto de axu-
darlle a preparar a súa sonada Marcha pola Liberdade. Naquel 1963, Aretha le-
vaba un tempo fóra dos coros de góspel e centrara o seu talento no soul e o jazz. 
«Non penso que desmerecese a Deus cando decidín mudar de estilo hai dous 
anos, ao fin e ao cabo o soul naceu coa escravitude e o sufrimento do meu pobo», 
resumiu a cantante nunha columna de opinión.

Cinco anos despois interpretou Precious Lord no funeral de King. Dende entón,  
a súa voz estivo unida para sempre á loita polos dereitos do pobo afroamericano. 
Tamén a canta en Amazing Grace, e toda a bancada da igrexa acompáñaa a un 
mesmo son. O mesmo ocorre con We Are On Our Way, Wholy Holy ou Never Grow 
Old, interpretadas maxistralmente por ela, o coro góspel dirixido por Alexander 
Hamilton e a voz resgada do reverendo facendo os bises.

Antes do pase do filme en Donostia, Alan Elliott animou a cantar, bailar e chorar 
igual que fixo quen asistiu a aquelas dúas noites de 1972. Porque Amazing Grace é 
un cinema de experiencias, e esas non poden afogarse nin co triscar nos flocos de 
millo nin co silenzo sepulcral dunha sala.

